
Альберт ВАНЕЕВ

Войвыв кöръяс

Тундра шöрын, йиа саридз дiнын
Чужанiныс налöн, оланiныс.

Вежонъясöн поводдяыс дурö,
Юр вывтiныс шебравлывлö турöб.

Чизыр вой тöв коставлытöг жвучкö,
Йи торъясöн чужöманыс кучкö.

Судзсян кынöмпöтсö – яла нитшсö –
Сьöкыда жö перйывлöны сiдзсö:

Чарöм улысь сизьдывлöны сюрö
Тшак-вотöсöн, ещö мыйöнсюрö.

Лунвылад, дерт, пöтöсаджык кынöм,
Но оз тэрмась кöрыд, шуам, Крымö.

Оланiнсö бурджыкöс оз бöрйы.
…Мыйкö мында ми тшöтш -
Войвыв кöръяс. Семенец Лера.

«Ночь тундры»

Альберт ВАНЕЕВ

Эзысь Печора

Ог тöд весиг, мый синъясöс ёрö –
Югыд лым али шондiлöн дзирд?
Эзысь би киньöн сявкйысь Печора
Менам сöнъсысь öддзöдö вир.

Ме эг аддзыв, Печораöй, важöн
Тэнсьыд эзысьöн вольсалöм эрд.
Гоммöм лолöй и кыпыд, и гажа –
Эзысь лызьöн кöть панъясьны пет.

Эзысь тöлысьлысь мывкыдсö босьт кöть –
Сунсьыв кымöрö, мыччысьлы бöр,
Кыдз тай войöдö толаяс костöд
Эзысь сюръяса войвывса кöр.

Эзысь бисера кыдз пу и пожöм
Эзысь берегö ланьтöмны чöв:
Озырлунсö быд чалльö да вожö
Эзысь лов шынас пöльтöма тöв.

Эзысь талун и пармаса зверыс,
Эзысь талун и пöткалöн борд, 
Эзысь сьöмаöс йи улысь чери
Эзысь паськöма тывъялö морт.

Дзирда серпассö мулысь да валысь
Кута югыда казьтавны нэм:
Эзысь рöмыд, Печораöй, талун
Весиг юрсиам кöвъясис мем.

Кузьмина Анастасия.
«Серебро Печоры»



6 7

Альберт ВАНЕЕВ

Кучкис кодъясöс медводдза би...

Кыдзкö шочаджык казьтывлам найöс,
Кучкис кодъясöс медводдза би…
…Вöлi зэв ылын шондiа майыс,
Кор Победакöд сывъясим ми.

Налысь морöс эз мичмöдлы орден,
Ни медальяслысь дзирдсö эз тöд,
Сöмын сьöлöмныс вöлi ас ордын,
Кытчö изъясис лöглунлöн кöрт.

Вöлi подвигъяс донъялан кадыс
Ылын.
Славаыс дыр на эз су…
Налы вичмис дзик öти награда –
Узянiнныс кöть асланым му.

Кучкис виччысьтöм гым,
Пеж да чорыд.
Здукöн сотчисны öти да мöд:
Эз вöв кад панны ёртъяскöд сёрни,
Тыртöм гильзаö сюйны письмö.

Эз вöв кад,
Медым кужисны разьны
Наян вöрöгöн окталöм лэч.
Сöмын зiлисны  вевттьыны аснас,
Ловъя морöснас кöрт да свинеч.

Вöлi подвигъяс донъялан кадыс
Ылын.
Славаыс дыр на эз су…
Налы вичмис дзик öти награда –
Узянiнныс кöть асланым му.

Кутшöм налöн Победаö пайыс
Гöгöрвоимöй бöрынджык ми…
…Ме ог эскы,
Мый эз тöдны найö
Кузь войнаыслысь грымгöм да би.

Ковальчук Елизав ета.
«Майский салют»

Ставныс öткодьöсь усьöм салдатъяс, 
Налöн öтувъя слава и гу,
Öти снавныслöн мамныс и батьныс –
Чужан му,
Чужан му,
Чужан му…

Альберт ВАНЕЕВ

Военнöй медальяса аньяс

Кор дас сизим муртса на тырис
Да дзоридзöн воссинныд кор,
Война тiян олöмö пырис,
Сьöд кырнышöн шевкнитiс борд.
Ой, мелiяс, мичаяс, томъяс,

Эз сьылöм да гажöдчöм сюр,
А рудов салдатскöй погонъяс,
Пилоткаöн вевттьыштöм юр.
Тi помнитад, донаяс, шаньяс –
Военнöй медальяса аньяс?

Кöрт зэрысь и лэбув оз видзлы,
И чуксавны мамтö он кут.
Тi дорйинныд  мувывса мичлун
Да ассьыныд талунъя шуд.
Сэк шондiысь шондiöн вöлi

Салдатъяслы фронтвывса чой –
Öд регыдджык бурдлывлiс сьöлöм
Да ныв киöн кöрталöм дой.
Тi помнитад, донаяс, шаньяс –
Военнöй медальяса аньяс?
 
Кöн медводдза муслунныд тiян –
Лöз синма, веж кудриа зон?
Сэк аслас нем жалиттöм биын,
Ой, кымынöс ньылыштiс фронт.
Тi тöданныд, куйлöны кöнöсь,

Но быттьöкö ловъяöсь век
И письмöяс виччысяд öнöдз,
Мый гижтöмöсь колисны сэк,
Кöть дзорминныд, донаяс, шаньяс –
Военнöй медальяса аньяс.

Теренть ева Елизав ета.
«У войны не женское лицо»

Альберт ВАНЕЕВ

Вöрса ёльяс

Тöвся вöт пиын пожöмъяс-козъ 
Унзiль шебрасöн эжсьöма му.
Йиа кабырöн личкöмысь оз на
Регыд мездмыны ёльяс да ю.

Чужан вöр-валöн сöдз вира сöнъяс,
Вöрса ёльясöй, окота мем
Кывны тiянлысь сёльгöм и öнi, 
Кор тi кöдзыдкöд нуанныд вен,

Кор зэв ылын на шонавтöдз-сывтöдз…
А тiмусаöсь меным нэм чöж,
Мый он ас ради сöдзтысьöй-кывтöй,
Абу ас понда быд лунъя тöжд.

Некор ышнясян кыв онö шулöй, 
Немся майшасян завидь оз дойд.
Зiляд козьнавны паськыдджык юлы
Да бур йöзлы быд чукöртöм войт.

Нималöны Печора да Эжва,
А оз му пытшкысь писькöдчöм ёль,
Но мем тiянöс нинöмöн вежны –
Весиг тöлын ог аддзывтöг коль.

Тi, шань сьöлöмъяс, ылыстöй сöмын
Шудтöм лунсö, кор ог нин ме лок…
Чужан вöр-валöн сöдз вира сöнъяс,
Вöрса ёльясöй,
Менам чой-вок.

Лыткина Екатерина.
«На лесной тропе»

Альберт ВАНЕЕВ

Сыктывкарын Куратовлы памятник

Быд комилы дона и муса,
Дзик мамнымлöн сёрни кодь ас,
Ён бордъяса Тэнад шань муза
Мед кытшовтас парма и рас.

Тэ кывзысь,
Кыдз Сыктылыд кывтö,-
Öд визулыс кутшöм со шань.

Тэ видзöдлы,
Дзоридзыс мыйта
И нюмъялысь войтырыс тан.

Тэ мыйта кöть видзöдны кутан,
Важ картö он тöд нин Тэ, он:
Со нин водзад Пединститутным,
Кöн велöдчö коми ныв-зон

И кытшалö Тэнö искуство,
Наукалöн югöрыс яр,
Поэзия лов шы тан кустöм -
Сiдз сöвъяммис выль Сыктывкар!

Шань сьöлöма-мывкыда мортöй,
Ми памятник сувтöдiм Тэд -
Сё во мысти бöр воин гортад,
И видза жö олан, поэт!

Рассыхаева Есения.
«Куратов и его вдохнов ение»

Сё во мысти бöр воин гортад!
Пöсь чолöм Тэд, коми поэт!
Шань сьöлöма-мывкыда мортöй,
Ми памятник сувтöдiм Тэд.

Тэ ло Сыктывкар шöрса олысь,
Тэ колляв тан нэм бöрся нэм.
Эм зэв уна Тэ дорö волысь, 
Бур рöдвужыд зэв уна эм.

Сё восö ми шуамöй нэмöн –
Йöз олöмын тшупöда кад:
И кольöм война вöлi сэнi,
И талунъя олöмлöн лад,

И гöлöс «Авроралöн» сэтöн,
И сэн революция би:
Дыр виччысян Шондiыд петiс,
Ханжаястö путкыльтiм ми.

А ловъя поэзия Тэнад
Эз пöрысьмы,
Ныжöн эз ло:
Тшöтш миянкöд разöдiс пемыд
Да отсасис во бöрся во.

Пыр музаыд том, кыдзи Эжва, 
Кыдз пармаысь писькöдчысь ёль,
Эз гудыртчыв, бокö эз кежлы,
Йöз сьöлöмысь ортсö эз коль.



14 15

Альберт ВАНЕЕВ

Нёбдінса Витторлы памятник дорын

Коми му. Сыктывкар. 
Мед кöть ыркыд, 
Но югыд на август. 
Талун, ветымын во мысти, 
Гортас бöр воис поэт. 
Талун кöдзавны удитöм шондіыс 
Енэжсянь сявкйö. 
Выльöн восьтöм на памятник 
Шонтыны-югöдны мед. 
 
Быдтор вöрзьöдö сьöлöм, 
И вежöрöс ëсьмöдö быдтор: 
Тэнад нэм гыдйö öтлаö 
Гартчисны омöль и бур, 
Öнöдз чорыда эска ме, 
Тöда ме, Нëбдінса Виттор, 
Тэысь комиджык мортыс 
Став Му вылас сэсся оз сюр. 
 
Гижысь ëртъясыд костын 
Тэ вöлін ëн вужъяса ниа. 
Аслад сьылöмöн садьмöдін, 
Шезьöдін став Коми му. 
Тэнад отсöгöн бордъяöсь лоисны 
Коми ныв-пиян, 
Весиг долыдджык гыясöн 
Гыаліс тшöтш Эжва ю. 
 
Кöть и бронзаысь тэ, 
Сыктывкар шöрті восьлалан быттьö: 
Эз на во сійö кадыс, 
Мед вöрзьывтöг сулавны Тэд. 
Тэ öд миянкöд век, 
И ог весьшöрö ловъяöн лыддьöй: 
Видза олан, бур морт, 
Видза олан, шань коми поэт!

Рочева Полина.
 «Портрет Савина»

Альберт ВАНЕЕВ

Мам

Сэк кымöръяс шлывгисны шога, 
И гажтöма дзуртіс войпу... 
Мам горт вылö вит чоя-вока 
Ми содз тырйöн шыбитім му. 
 
И сьöкыд зэв мыжаöс корсьны, 
Мый эновтіс миянöс мам: 
Эз этшалöн олöмыс торксьы, 
Эз этшаöс торйöд 
Война... 
 
Война... 
Сійö ылö нин колис, 
А быттьöкö öні на эм 
И пилы, код мамтöгыс олö, 
И нывлы, код батьтöгыс нэм. 
 
Но эмöсь на паныдлöн налы 
Лëк кöинъяс. 
Узьны оз позь: 
Öд кöсйöны Мирсянь Войналань 
Пеж киясöн нюжöдны пос. 
 
И медым жö уна сë вояс 
Оз сюр налы кöртыс ни пу. 
Мед Мир да Война костын лоас 
И мамыдлöн вунлытöм гу.

Сусоровна Над ежда.
«Материнские слёзы»

Альберт ВАНЕЕВ

Воис ыджыд война вылысь морт...

Воис ыджыд война вылысь морт... 
Сійöс виччысис пармаса горт: 
Ичöт ю бокö ляскысьöм сикт, 
Керка, мамыс кöн öтнасöн дзик. 
Кыдзи виччысис! 
Ой жö да ой! 
Вöлі тувсовъя вой, югыд вой! 
Вöлі кыр паныд котöртны рад 
Сизим орден-медаля солдат. 
Лöня визувтö ю... 
Вой шöр бöр — 
Асъя кыаыс муртса на гöрд. 
Буретш чöскыда шойччöны йöз, 
Кодъяс гöрисны тувсов лун чöж. 
Чайтсис, узьö быд вöралысь пон... 
И сэк воськовсö ньöжмöдіс зон. 
Пуксис йöр бокö. 
Личöдіс ноп — 
Лыа туйсö эз дженьыда соб. 
Торкны эз кöсйы мамыслысь ун — 
Сылы вичмас на котралан лун!.. 
Сöмын мамыс кор ломзьöдіс пач, 
Гортса öдзöсö игöдчис надз... 
 
...Воис ыджыд война вылысь 
Морт. Данько Виктория.

«Вернувшийся с войны»

Альберт ВАНЕЕВ

Тöдса керка

Тайö керкаыс лунвывлань бана: 
Шонді пырас да рытöдз оз пет. 
Югыд жыръяса керка. 
А тані 
Став бур олысьыс пöчö да дед. 
 
Нëль пи быдмисны зумыдöсь, ëнöсь, 
Вöлі ставныслöн кудриа юр. 
Öттшöтш фронт вылö мунісны зонъяс, 
А вот локтан туй налы эз сюр. 
 
Ыджыд пиыслöн стенын кык орден, 
Медся ичöтлöн гудöкыс чöв. 
Тайö керкаас, 
Пöрысьяс ордас 
Некор ни öти свадьба эз вöв.

Лукьянченко Лейла.
«Дом бойца»

Ариана Холопова

Котырлы сиöм кывбуръяс

Пöттöдз гуляйтi

Менам пöрысь бабöй,
Муса шондiбанöй,
Пуктic сьöлöм бердö кисö ‒
Ёна-й радейта ме сiйöс!
  Сöмын шондi каяс,
  Меным пöсь шыд ваяс,
  А ме вешта вом,
  Сёйöмöйлы пом!
Пасьтöг иславны оз лэдз!
А ме низга: «Бабö, лэдз!»
Пасьöдас да чышъянöдас,
Кепысьöдас, гачöдас… 
  Кöчан моз ме гортысь пета,
  Видзöда, а ывлас пемыд!
  Но и ладно, мöд лун эм,
  Колö пöрччысьны бöр мен!
Пöчö ропкö: «Вай эн дур!
Аски кутас висьны юр!
Водзджык водан, водз и чеччан,
Оз ков, майбыр, летны печкан!» 
  Ме со вöтала нин вöт,
  Гуляйтöмысь талун пöт!

Кык йöй

Менам лунтыр висис кок.
Лунтыр горзi: «Ок! Ок! Ок!»
Мекöд дурис ичöт вок.

Некор воккöд ми ог тöрöй.
Кык йöй лунтыр ветлам бöрöн.
Мамным ваксьö керка йöрын.

Мамö тшöктö: «Нетшкы ёг!»
«Менам талун висьö кок!
Дзикöдз дöсадитiс вок!».

Купайтчыны корис ёртöй.
Менам вунiс няргысь вокöй.
Öдйö бурдiс висьысь кокöй.

Сьöлöм пыдöсын видза
(Муса сиктлы)

Со и петiс рытъя шондi,
Уськöдiс лöз кымöръяс.
Öнi оз нин менö шонты.
Колисны гöрд гыöръяс
Енэжас.

Гöрдöдiсны пуяс, юяс.
Веськöдчисны узьысь руяс.
Вошалiсны вадор туйяс.
Чурвидзöны мышка муяс
Вöр дорас.

Регыд карö ковмас мунны.
Ставыс тайö менам  вунас…
Оз. 
Сьöлöм пыдöсын ме видза
Гöрд гыöръяса гортса мичсö.
Оз чус.

Дмитрий Жикин

Корсь уджтö ас сертиыд

Олiс-вылiс ичöтик муош. Сiйö кодйис град шöрын розьяс, сёйис кöдзас. Кор-
кö-некоркö сылы паныдасис шыр.

– Муош, тэ мыйла кодъян розьяссö? 
Муош чöв олö. Шыр кутiс видзöдны сы бöрся, сэсся пуксис розь дорö.
– Мушыр… Мушыр!
– Мый колö, Рудъя?
– Юася тай, мыйла кодъян розьяссö?
– Тайö менам удж, сiйö менö вердö.
– А позьö тэкöд видлыны?
– Но вай видлы.
Рудъялöн артмис кодйысьны зэв бура, но öдйö дышöдiс, тайö пö няйт удж, да 

дугöдчис. 
Кыськö исковтiс нидзув. Ыджыд, тшöг, кузь.
– Чолöм, суседъяс! Кыдзи пöткöдчанныд?
– То тай шырöс велöда кöдзасъяс гусявлыны градйысь.
– Артмö?
– Да, но шуö, зэв няйт удж пö тайö. 
– Гашкö, ме тшöтш видла?
Кутiс нырнас писькöдны дзоляник розь, медым пырöдчыны градывса небыд 

муö. Регыдöн и воис свеклö дорöдз, гöгöрыс гартыштчис да кутiс исавны сiйöс.
Сэсся кыськö чирк чеччыштiс. 
– Позьö меным тшöтш видлыны?
– Дерт. Лок таланьö.
Но кöть кыдзи эз зiль турунвиж дзирня, сылöн нинöм эз артмы: лапаясыс дзоля-

никöсь, гырддзаяыс кузьöсь, тушаыс гöн кодь кокни.
– А мыйла ме ог вермы вöчасьнысö?
Мушыр и шуö: 
– Ме кöть нинöм ог аддзы, но пемыдын меным бур. Сiдзкö, муыс меным – горт. 

Шыр-лöн ёсь гыжъяс, зiль лапаяс, но уджыс абу сьöлöм сертиыс. Нидзув визув, да зэв 
небыд сьöлöма. Быдöнлы колö аддзыны ассьыс удж. Кöть сэсся кутшöм вежöра, ён да 
винёв. Корсь уджтö ас сертиыд. 

Юлия Рубцова

Мича молодеч

Кутшöмкö государствоын овлас öтик сар. Дворецыс сылöн вöлi ыджыд да ыджыд 
овмöсыс. А ачыс сар дыш мортöн вöлiс, быд лун сöмын пируйтiс. Вöлi сылöн ныв 
Марья, да воис кад верöс сайö сетны. Мöвпалö сар, кутшöм багатыр, кутшöм моло-
деч гöтрасяс менам ныв вылö?

Коркö öтчыд Марья гуляйтiс паркын. Аддзис сiйöс том зон, Öндрей нима, мö-
впыштiс: кутшöм шань да мича ныв меным гöтыр вылö. Мунiс сар дорö корасьны.

– Позьö нылыдлысь кисö босьтны? Ставсö вöча, мый шуан.
– Кутшöм тöлöн тэнö татчö вайисны? Лун тöлöн али вой тöлöн? – юасьö сар. 
А ачыс мöвпалö: «Абу, тыдалö, лёк зонмыс. Но мед петкöдлас асьсö».
– Вай меным алöй дзоридз, кöнкö пö чульк йылын быдмö, некод на абу аддзылö-

ма, а ставныс тöдöны, сыысь мичыс пö нинöм абу. 
– Ставсö вöча, мый колö, – чорыда кöсйысис Öндрей. Нылыс ёна нин кажитчö-

ма. 
Аскинас мöдöдчис сiйö витсё километра сайö. Мунö, мунö, дыр мунö. Аддзö – 

керкатор сулалö. Мудзöма, шуис пыравны шойччыштны. Некöн некод абу. Горöдiс: 
«Кодкö эм абу?» Некод эз шыась. Пырис керкаад, а сэнi пызан, джек, роч пач, ыджыд 
крöвать. Мöвпалö том молодеч: « Узьышта, шойччышта, аски бара туйö». Кайис 
паччöрö да водiс. 

Сёр войнас локтiс вöрлöн сар – Вöрса – аслас гортас, аддзö  - морт куйлö паччöрас, 
кутiс видчыны:

– Код татчö менсьым юасьтöг пырöма? Кодi менам керкаын узьö? Кодöс ме öнi 
виа да сёя?

Зон кылiс вöрса кöзяинöс, чеччис, шуö:
– Эн равзы. Узьны он лэдз. Менам туйöй кузь на. 
– Вай тышкасям, – шуис Вöрса.
– Вай, – шуис Öндрей. 
Мöдiсны найö тышкасьны. Вöрса омöлик, киясыс – коз лапъяс, кокъясыс – сiсь 

мыръяс, сöмын гöлöсыс повзьöдчана. Öндрей  и вермис сiйöс, мöдыс керкаас öдва  
удитiс уйкнитны. Эз нин сэсся сэтчö пыр Öндрейыд, туйыс кузь на. А горшыс зэв ёна 
кутас косьмыны. Матыстчас шор дорö, кутас васö юны. Видзöдö, сы водзын кодкö 
вуджрасьö. Вуджöрыд и шуö:

– Мыйла юасьтöг менсьым васö юан? Вай тышкасям!
– А-а, тайö тэ, скöр Васа. Вай тышкасям! Ме тэысь ог пов!
Тышкасьны кутасны, а Васа ставнас ваысь да руысь, öдйö и мудзас. Öндрей 

йöткыштас сiйöс гортас, ва пыдöсас, «Мекöд сэсся эн паныдась», – шуас, – да водзö 
мöдöдчас.

Мунас, мунас, уна лун мунас. Чульк воас. Видлас кайны – вильыд, оз вермы. 
Пырас вöрö, а сэн тешкодь пу сулалö. «Ас пуöй али мый? Час жö видла лызь вöчны». 

Шань пуыд öдйö и сетас асьсö вöлавны. Вöчас Öндрей лызь гоз, да лэбöдасны найö 
сiйöс чульк йылöдзыд. А сэнi гöгöр еджыд лым, öтилаын сöмын мыйкö зэв ёна югъ-
ялö. Матыстчас, алöй дзоридз, синтö пöртö, видзöднытö он вермы. Орöдас сiйöс му 
бердсьыс Öндрей. Сюяс мешöкас.

Лызьнад бöрсö öдйö и воас сар дорад. 
– Ме дыр ветлi, полöмöс венi, унатор аддзылi, ачымöс петкöдлi, ставсö верми. 

Сетан ме сайö нывтö?
– Аддза,  –  шуö сар, –  тэныд колö сарöн лоны, ме пöрысь да дыш петö указъястö 

сэсся гижны. Босьт нылöс гöтыр пыддиыд. Мича молодечлы мича гöтыр! 
Ме тшöтш сэнi пируйтi, маöн чöсмаси, öнi на вом дорöй юмзьöма.   

Екатерина Ладанова

Кык мöска мужик

Мужик локтiс гортас да шуö:
– Öлена, шуöма-вöчöма, мунам ньöбны мöскöс!
– Кöнi сiйö кутас овны? ‒ шуö гöтырыс. ‒ Оз öд миянкöд. Сiйö ставсö кисьтас-жу-

гöдас.  
– А ме сылы карта вöча. 
Да мöдöдчис тшупны карта. Локтiс рытнас да шуö:
– Гöтыр, лок мунам ньöбны мöстö.
– А мый сiйö кутас сёйны? ‒ юалö Öлена. 
– А ме сылы сёян ньöба. 
Пуксис телегаö да мунiс сиктö. Локтiс, пуктiс пельöсö сёян тыра мешöк да шуö:
– Лок нин ньöбам мöстö.
Гöтырыс матыстчис öшинь дорö да шуö: 
– Вай аски. Öнi пемыд лоö мунны вöртiыс.
– Но ладнö, ‒ шуис мужик, ‒ вай аски. 
Колис вой. Мужик чеччö водз да садьмöдö гöтырсö.
– Öлена, чеччы! ‒ горзö мужик. ‒ Лок мöстö бöръям.
Öлена дыгыдiника чеччис, матыстчис öшинь дорö да шуö: 
– Миян матын абу видз. Кытысь ми босьтам ыджыд телегасö, медым мöссö нов-

лöдлыны? Сiйö öд мудзас. 
– Ме нажöвита сьöм, ыджыд телега ньöба. 
И мунiс суседъяс дорö. Локтiс да шуö:
– Мун ньöб мöстö! 
– А сылы кö гажтöм лоас?
Мужик мöвпалö: «Збыльысь, ме гöтыра, а мöскыс öтнас».

– Ешшö ньöбам! ‒ шуö сiйö. 
– Колö ыджыдджык карта вöчны, – вöзйö гöтырыс.
Мунiс мужик ыджыдджык карта вöчны. Локтiс да горзö:
– Вай мунам нин! Мöстö ньöбасны, йöвтöг колям.
– Миянлы ковмас кык пöв унджык сёян. 
Мунiс мужик да локтiс ешшö öти мешöка. 
– Но сэсся мунам нин ньöбасьны.
– Миянлы колö нöшта ыджыдджык телега ньöбны, ыджыд кузола. Медым кык-

нан мöскыс тöрас. 
– Ме ньöба сэтшöм кузола, мый куим мöс тöрас.
– Ме чайта да, кöнi куим, сэнi и вит тöрас. Мун, ньöбась.
Мужик öвтыштiс кинас, босьтiс сьöм да мунiс. 
Гöтыр виччысис-виччысис, мужик эз и лок. А сiйö вöчис выль керка, да кутiс 

овны кык мöскöн. Ме сiйö зiль мужик дорас вöлi, чöскыд  йöла чай юи да кринча нöк 
гортö вайи.

Полина Игнатова

Кодзув

Кöдзыдыс скöралiс, трачкöдчис керкаас. Пемыд рытся енэжас петiс югыд ко-
дзув, видзöдлiс мича чача кодь керка öшиньясас.

Карп пукалiс да нускис-вöлалiс гöтырыслысь чöрссö, мичмöдлic быдсяма серъ-
ясöн. Карплöн ставыс мичмöдöма, сійӧ киподтуя том коми морт. Öкуль лайкйöдлiс 
писö да нургис-сьылiс. Кань кургис да наян синнас видзöдлывлiс мама-пиа вылö. 
Ывлаас увгис кöдзыдыс, пач трубаас кöсйывлiс пырны, но юшкаас вартчöмöн бöр 
петiс да скöра шутёвтiс. Иллюш кöсйис эськö повзьыны, да аддзис, мый бать-мамыс 
и весиг каньыс лöня олöны да эз бöрддзы. Сэсся Илля аддзис кодзувсö.

– Мам, эсiйö кодзулыс менам? – юалiс детинка, öд сылы висьтавлiсны, мый быд 
мортлöн эм аслас кодзув.

– Тэнад, эзысь пи, тэнад. Став кодзулыс тэнад, став войвылыс и. А тэ – налöн.
Илля пуксис да кутiс видзöдны кодзув вылас. А кодзув видзöдiс Илля вылö. Найö 

эз на тöдны, мый енкӧлаын найöс йитiсны, тайö кыкыс кутасны мунны олöм кузяыс 
öтлаын. Став сьöкыдлунсö венны кык вылö. Кодзув лоö Иллюшлы медбур ёртöн, 
кутас тöдны верстьö Карп Иллялысь став шогсö да бурсö. А öнi – трачкöдчö кöдзыд, 
батьыс мичмöдö чöрс, мамыс сьылö. Эзысь пилöн синмыс куньсис, кага ланьтiс. А 
кодзув гусьöник любуйтчис узьысь зонмöн.

Св етлана Калинина

* * *
Лысва кӧра  пӧлӧзнича –
Енэж рӧма, югыд, мича.
Малышта ме сылысь юрсӧ,
Шӧпкӧдышта олӧм бурсӧ.
Пӧлӧзнича, пӧлӧзнича,
Менсьым радлунӧс тэ видзан!

Виктория Нефёдова

* * *
Быдмӧ дзоридз, кодлӧн сійӧ?
Мыйла ловзьӧ, мыйла сылӧ?
Мыйла корнас менӧ корӧ?
Мыйла ышловзьыштӧ нора?
Мыйла шондiыскӧд нюммӧ?
Тӧвру лолыштӧмысь юммӧ?
Мыйла зэркӧд ӧтув бӧрдӧ?
Мыйла мичлуныс оз бердлы?
Мыйла тадзи ме ог вермы?
Муса дзоридз, висьтав, кевма.

Анастасия Зиновь ева

* * *
Ме пукта тэнсьыд кывъястӧ
кӧрзинаӧ.
Кыа наысь джодждӧра.
Пукта сiйӧс аслас Олӧм керкалӧн
пыранiнӧ
сэтчӧдз,
кытчӧдз тэ он петкӧдлы,
мый на пытшкын –
Збыль да Вын.

Полина Игнатова

* * *
Лэбалiс бобув.
Кыптiсны каръяс.
Ёнджыка скӧрмисны йӧз.
Киссисны каръяс.
Лэбалiс бобув.

Ксения Бозова

* * *
Ичӧтик бобув
Дыр пукаліс дзоридз вылын...
Сьӧлӧмсӧ колис...

Виктория Нефёдова

* * *
Сытӧг сьӧлӧм бӧрдӧ нора.
Ва моз колӧ сiйӧ мен.
Морӧс  доймӧ, ог кӧ лолав
Аслам чужан кывйӧн ме.
Чужан кывйӧн ставсӧ верма.
Муна водзӧ, лёксӧ венiг,
Муна, сьӧкыд  нопйӧс босьтіг,
Сьӧлӧм ӧдзӧс сыкӧд восьта.

Полина Игнатова

* * *
Ёрткӧд джынъялӧм зын турун – кык пӧв абу курыд.
Ёрткӧд джынъялӧм туйыд кык пӧв дженьыд.
Ёрткӧд джынъялӧм кампетыд кык пӧв юмов.

Эллина Пинягина

* * *
Альберт Ванеев серти

Ме ловъя сэк, кор шонтан менö синнад,
Пöсь видзöдласнад кутлан менö кор.
А мелi баныд мавтчыштас кор нюмнад,
Ме гöтов лоа сьылан ворсны гор.

Ме ловъя сэк, кор кыла тэнсьыд ловтö,
Кор рама ышловзян да югзяс нюм.
Мен юрö пырö сöмын öти дум,
Мый менсьым сьöлöмöс сэк муслун пöдтö.

Ме ловъя сэк, кор менсьым киöс кутан.
Да шуан, полан воштыны мый тэ,
Мый кусан, радейтны кö дугда ме.

Ме лолöс вошта, мышкöн кö мем сувтан,
Сэк морöсö тэ сатшкан-вартан пуртöн.
Да кула, шога бöрдiгтырйи ме.

Камилла Теренть ева

* * *
Чика грезд. 
Печора ю. 
Пачысь на шоныдджык, 
Кадысь на визувджык. 
Керка сайын 
Ыджыд вöр ‒ 
Ставнас тырöма лöз корйöн 
да том вир-яйтö курччалысь номйöн. 
Зiльöсь на дед-баб. 
Ломтысьö на пывсян. 
Выль сарай.  Выль баль-челядь. 
И бара ‒ выль шоныд лун. 
Со тайö и эм менам дона челядьдырöй.

Анастасия Юшкова

* * *
Гожöм. Асыв. 
Миян йöр. 
Шондi мыччасьö коръяс сайын. 
Тöв ньöжйӧника ворсö наöн. 
Пöсь моски 
Кöмтöм кокъяс улын дзуртӧ. 
Мылаа сьылö ичöтик пышкай. 
Некод сэсся танi абу. 
Гортын узьöны на. 
Туй кузя мунан да, 
Битöмöсь öшиньяс. 
Танi сöмын ме да вöр-ва.

